
			A Olga,
polo mellor dos agasallos:
compartir a vida comigo.

		

	
		
			«Alégrome porque evitei as controversias, e iso débollo a Lyell, que hai moitos anos, en relación coas miñas obras xeolóxicas, me aconsellou con firmeza que non me enredase en polémicas, pois raramente se conseguía nada bo e ocasionaban unha triste perda de tempo e de paciencia.»

			Charles Darwin, Autobiografía

			«Na variabilidade dos seres orgánicos e na acción da selección natural non semella que haxa máis predestinación que na dirección na que sopra o vento.»

			Charles Darwin, Autobiografía

			«Onde pon a planta o europeo, a morte adoita perseguir o indíxena.»

			Charles Darwin, A viaxe do Beagle

		

	
		
			LIMIAR

			Un destilado de alto valor

			Confeso que son fan de Darwin. Case diría que un friqui; este home, cando aparece nalgunha das súas facetas, acelérame o pulso e acapara a miña atención. Porque Darwin é unha multitude de personaxes, e todos son de interese: a súa personalidade, a súa vida familiar, a súa viaxe polo mundo adiante, as súas investigacións e reflexións, os seus libros, o impacto da súa obra na ciencia, na sociedade e no pensamento modernos. Desde que comecei a estudar bioloxía procurei manterme ao día das achegas que a ciencia nos trae sobre evolución, xenética e outras herbas; pero tamén fun, pouco a pouco, lendo non só moitas das obras de Darwin, senón tamén moitos outros libros daquela época vitoriana, o século XIX, que trataban tanto o fascinante tema da evolución biolóxica coma o da natureza humana.

			Un dos favoritos da miña biblioteca é unha edición pirata de 1822 dun libro proscrito titulado A historia natural do ser humano (este é o título curto con que se fixo famoso; no orixinal, en inglés, o título completo é Lectures on Comparative Anatomy, Physiology, Zoology and the Natural History of Man), escrito por un cirurxián londiniense chamado William Lawrence. Darwin tiña no seu despacho un exemplar da mesma edición pirata. É un texto fascinante. Lawrence escribe con firmeza e claridade sobre, entre outros aspectos, a mente humana: defende que é produto da actividade fisiolóxica do encéfalo, e que pode estudarse como calquera outro órgano, sen necesidade de embarullarse con explicacións de natureza mística que o único que fan é confundir. As autoridades da época non soportaron semellante blasfemia, obrigaron a Lawrence a deixar o seu posto como profesor no College of Surgeons e retiráronlle os dereitos do libro. O que conseguiron con iso foi que varias editoriais sacasen á rúa edicións piratas, que foron un éxito de vendas durante anos.

			Imaxino a Darwin lendo aquel libro, abstraído pola retórica brillante e a potencia do seu discurso, honrado e sincero. Dicía Lawrence: «Nunca obxectarei dos debates imparciais e da discusión libre, incluso se resulta que destrúen por completo as miñas propias opinións, xa que o meu obxectivo é a verdade, non a vitoria». Penso que Darwin, que sempre amosou unha grande honestidade no seu pensamento, subscribiría sen reparos esa frase, aínda que el non era amigo dos debates cara a cara, prefería rumiar as ideas con calma e practicar as discusións por vía postal.

			Outro dos libros que atesouro é unha edición de 1850 dos Vestixios da historia natural da creación, un sorprendente libro de divulgación que amosa a capacidade que ten a ciencia para dar unha visión coherente da evolución do cosmos, do planeta Terra e dos seres vivos. Tiña os seus erros, pero o intento é digno de admiración. O seu autor, un xornalista e editor chamado Robert Chambers, preferiu permanecer no anonimato para non complicarse a vida, xa que as ideas que expuña resultaban demasiado atrevidas para as mentes conservadoras da época. Poucos anos máis tarde, Darwin poñía sobre a mesa o seu traballo sobre a evolución por selección natural, e entón todo cambiou.

			Hoxe en día Darwin segue a ser unha figura de enorme atractivo, xa que todos estes movementos sísmicos que acontecían canda el transformaron o mundo. Por iso, atopamos todo tipo de libros que tratan a súa figura, ou a evolución, ou as circunstancias históricas e sociais daquel século milagroso. E, no medio de toda esta algarabía, aparece unha obra xenial de Daniel Soutullo: Visións de Darwin. A estas alturas parecía complicado escribir un libro fresco, claro e contemporáneo sobre todo o que rodea a Darwin, pero velaquí o temos. Confeso que son un fan de Darwin sorprendido moi gratamente pola mellor síntese que coñezo do universo darwiniano.

			Pode parecer estraño, pero nos andeis das librarías podemos atopar libros sobre o gran científico británico escritos por persoas que non leron as súas obras, nin moito menos as obras doutras figuras importantes para comprender o evolucionismo, como Jean-Baptiste Lamarck. Un decátase pronto de semellante atrevemento porque eses libros repiten unha e outra vez as mesmas anécdotas, moitas veces incorrectas pero transmitidas de libro a libro ante unha falta de coñecemento profundo do tema. Non é o caso de Daniel Soutullo; o seu coñecemento das fontes orixinais e dominio das achegas actuais sobre evolución e xenética permítenlle facer unha magnífica síntese, moi ben escrita e equilibrada, sen caer en dramatismos haxiográficos.

			Visións de Darwin é un destilado de alto valor, rigoroso e preciso, formado por sete pezas que nos introducen cunha linguaxe directa e eficaz na particular vida dun neno de boa familia e desbordante de curiosidade chamado Charles Darwin, na viaxe que aquel rapaz tivo a oportunidade de facer arredor do mundo, no desenvolvemento na súa mente dunha idea poderosa e convincente sobre a evolución da vida neste planeta, nos conflitos que semellante idea xeraron no pensamento relixioso dunha sociedade conservadora, e nas implicacións que a evolución por selección natural pode ter cando se lle aplican á propia especie humana.

			XURXO MARIÑO

		

	
		
			INTRODUCIÓN

			Charles Darwin é, por dereito propio, unha das grandes figuras da historia da ciencia, á altura de Isaac Newton ou Albert Einstein. A súa teoría da evolución por selección natural significou un cambio fundamental no mundo da bioloxía, mais tamén noutros campos das ciencias sociais alleos a ela. Desde Darwin, como dixera o eminente biólogo evolucionista Theodosius Dobzhansky, «nada en bioloxía ten sentido se non é á luz da evolución» (1973).

			O crecemento espectacular desta disciplina nos últimos oitenta anos, co desenvolvemento da xenética, da bioloxía molecular (e dentro desta, da xenómica) e da bioloxía do desenvolvemento, introduciu cambios importantes na teoría darwiniana e permitiu superar eivas que se arrastraban desde os seus tempos. Pero o esquema básico da súa teoría mantense vixente, e a selección natural, como motor do cambio evolutivo, conserva gran parte do seu vigor.

			A vida e obra de Darwin coñécense moi ben grazas aos seus libros e á súa avultada correspondencia. Unha vida retirada que favoreceu que gran parte do seu legado intelectual se conservase practicamente intacto. Porén, fóra do mundo da bioloxía, a súa obra non é tan ben coñecida e a súa teoría malinterpretada en non poucas ocasións.

			Este libro non é unha monografía sobre a súa vida e obra, senón unha recompilación de ensaios que, en conxunto, debuxan a súa personalidade desde os puntos de vista biográfico, científico e social. Os ensaios teñen un carácter divulgativo, mais tamén permiten un achegamento crítico, especialmente nos temas de meirande importancia social. Ademais, poden lerse de xeito independente, pois cada un, aínda que complementario dos outros, non é dependente do contido dos demais.

			O libro consta de sete ensaios, tres apéndices e unha introdución. Os dous primeiros son biográficos, os dous seguintes de carácter científico sobre as súas teorías, e os tres últimos tratan de temas de transcendencia social. O primeiro apéndice achega información sobre a bioloxía actual das razas, que complementa o último ensaio vinculado coas ideas de Darwin sobre as razas humanas, o segundo é unha cronoloxía do personaxe e no terceiro coméntanse as súas principais obras, que fornecen o material básico do libro.

			Os capítulos «Darwin e a relixión» e «Darwin e as razas humanas» foron publicados anteriormente, como artigos independentes, na revista Grial.

			Como as citas textuais dos libros de Darwin son moi abondosas, para evitar as reiteracións e facilitar a lectura, levarán, entre paréntese, a abreviatura da obra seguida do número da(s) páxina(s) da edición utilizada, que aparece referenciada na bibliografía final. As abreviaturas das obras empregadas son, por orde cronolóxica, as seguintes:

			(VB): Diario das investigacións en historia natural e xeoloxía nos diversos países visitados polo H.M.S. Beagle baixo o mando do capitán FitzRoy, da Armada Real (1839), coñecido como A viaxe do Beagle.

			(OE): A orixe das especies mediante selección natural ou A preservación das razas favorecidas na loita pola vida (1859), abreviado A orixe das especies.

			(VAP): A variación de animais e plantas baixo domesticación (1868).

			(OH): A orixe do home e a selección en relación ao sexo (1871), abreviado A orixe do home.

			(AU): Autobiografía. Memorias do desenvolvemento do meu espírito e o meu carácter (1887), abreviado Autobiografía.

			Agradecementos

			Hai moito tempo que matinaba na idea de escribir un libro coma este. Pero para que o proxecto se concretase precisei do impulso dalgunhas persoas e, unha vez posto en marcha, tamén a axuda doutras que contribuíron de diversas formas. En primeiro lugar, teño que agradecer a Olga Castiñeiras que me animase con insistencia a comezar a escribir, convencéndome do interese do libro e da miña capacidade para facelo realidade. Tamén agradezo a lectura que fixo do texto e as suxestións para melloralo. O mesmo agradecemento débolle a Xosé Manuel Soutullo, quen tamén me animou a comezar o proxecto e, despois, revisou o texto íntegro, pulindo o estilo con agarimo. A Xurxo Mariño pola amabilidade de escribir o eloxioso limiar, polo que me sinto moi honrado, mais tamén polos seus agudos comentarios que, sen dúbida, me axudaron a enriquecer o texto. Ao meu antigo alumno e actual oceanógrafo Toni Padín, pola súa xenerosidade ao agasallarme con libros sobre Charles Darwin e Robert FitzRoy, que me axudaron a ampliar as fontes consultadas e a bibliografía. E a Miguel Vázquez Freire, director da colección Básicos Ciencia de Edicións Xerais, pola confianza amosada ao aceptar a proposta e darme todo tipo de facilidades para levala a cabo. A todos eles o meu máis sincero agradecemento.

			Rouxique, maio de 2022

		

	
		
			CHARLES DARWIN. ESBOZO BIOGRÁFICO

			INFANCIA E MOCIDADE

			Charles Darwin naceu o 12 de febreiro de 1809 na casa familiar de Mount House, en Shrewsbury, condado de Shropshire, sendo o quinto de seis irmáns: Marianne (1798-1856), Caroline Sarah (1800-1888), Susan Elisabeth (1803-1866), Erasmus Alvey (Ras) (1804-1881), Charles Robert (1809-1882) e Emily Catherine (Catty) (1810-1866). Os pais foron Robert Waring Darwin (1766-1848) e Susanna Wedgwood (1765-1817), que faleceu cando Charles tiña oito anos. Daquela, as súas irmás maiores, especialmente Caroline (a segunda cronoloxicamente), pasaron a exercer o papel máis importante na súa crianza. Charles apenas conservou recordos da súa nai. Comentará ao comezo da Autobiografía:

			Miña nai morreu en xullo de 1817, cando eu tiña pouco máis de oito anos, e é estraño que apenas podo recordar algo dela, agás o seu leito mortuorio, o seu vestido de veludo negro e a súa mesa de costura, estrañamente fabricada. Creo que o meu esquecemento se debe en gran parte a miñas irmás, pois a súa grande aflición impedíalles falar dela ou dicir o seu nome; e, en parte, ao seu anterior estado de invalidez (AU, pp. 37-38).

			O pai, Robert, foi un médico de éxito, coma o seu avó Erasmus (1731-1802), que tamén o fora anteriormente. Esta tradición continuou, até certo punto, en Erasmus Alvey, irmán maior de Charles, que se graduou como médico na Universidade de Edimburgo, pero non chegou a exercer a medicina, nin ningunha outra ocupación.

			Robert era un home dun físico impoñente. Medía 1,88 metros e chegou a pesar 165 quilos. Charles dicía del que «foi o home máis grande que nunca vin» (AU, p. 44). Era tan pesado e voluminoso que, cando visitaba os pacientes, tiña que entrar previamente na casa un criado e saltar sobre as táboas do chan para comprobar que resistirían o seu peso. Charles mantivo sempre por el un reverente respecto e grande admiración.

			A familia tiña unha posición económica desafogada, pois aos ingresos procedentes do exercicio da medicina, Robert sumaba os da súa actividade como prestamista, máis lucrativa aínda que a primeira. Iso permitiulles vivir de rendas, sen apuros económicos de ningún tipo, algo do que Charles puido beneficiarse para dedicarse á ciencia a tempo completo; a única forma de facelo naquela época.

			A nai, Susanna, era a filla maior de Josiah Wedgwood (1764-1817), fundador da afamada empresa de cerámica Wedgwood, aínda activa. Os Darwin e os Wedgwood eran familias con fortes vínculos, que durante varias xeracións casaron entre si, dando lugar a unha elevada consanguinidade nos descendentes.

			Os dous avós de Charles, Erasmus Darwin e Josiah Wedgwood, eran membros da Royal Society e da Sociedade Lunar de Birmingham, un grupo de librepensadores, entre os que tamén estaban Joseph Priestley (1733-1804), o descubridor do osíxeno, e James Watt (1736-1819), que perfeccionou a máquina de vapor. Xuntábanse en noites de lúa chea para que a súa luz iluminase o camiño de volta á casa. Chamábanse a si mesmos, de xeito irónico, os «lunáticos».

			Erasmus era un home con moitas inquedanzas, pois, ademais de médico, era tamén poeta, filósofo e botánico. Entre as súas obras figura Zoonomía ou as leis da vida orgánica (1794), onde especulou con ideas evolucionistas. Charles escribiu en 1879 unha breve e curiosa biografía del, titulada Meu avó Erasmus.

			Erasmus Darwin (1731-1802)



			De neno, Charles asistiu á escola diúrna de George Case e, despois, entre 1818 e 1825, permaneceu interno na escola do doutor Butler, que non distaba moito da súa casa. Esta proximidade permitíalle realizar frecuentes escapadas: «Como a distancia á miña casa apenas era de máis dunha milla, ía correndo aló moi frecuentemente nos intervalos máis longos entre as chamadas para pasar lista, e antes do peche pola noite» (AU, p. 42). A opinión que tiña sobre o seu paso por esta escola non podía ser máis negativa: «Nada puido ser peor para o desenvolvemento da miña intelixencia que a escola do doutor Butler, pois era estritamente clásica, e nela non se ensinaba nada, agás un pouco de xeografía e historia antigas. Como medio de educación, a escola foi sinxelamente nula» (AU, p. 43).

			Desde moi neno gustáballe a historia natural, e xa pola época da primeira escola desenvolvera a afección polas coleccións de todo tipo, como selos, moedas, ovos de paxaros e minerais. Durante un tempo, cara ao remate da súa vida escolar, tamén realizou experimentos de química, en calidade de axudante do seu irmán Erasmus, nun pequeno alpendre que tiñan no xardín. Valoraba estes experimentos moito máis que o paso pola escola: «Esta foi a mellor faceta da miña educación na escola, xa que me mostrou practicamente o significado da ciencia experimental» (AU, p. 61).

			Para o seu pai, o balance destes anos escolares era bastante desalentador:

			Cando deixei a escola non estaba adiantado nin atrasado para a miña idade; creo que os meus mestres e meu pai me consideraban un rapaz corrente, máis ben por debaixo do nivel común de intelixencia. Meu pai díxome unha vez algo que me mortificou fondamente: «Non che gusta máis que a caza, os cans e coller ratas; vas ser unha desgraza para ti e para toda a familia» (AU, p. 43).

			Disposto a poñer fin a ese estado de cousas, en 1825 o pai decidiu, seguindo a tradición familiar, envialo a Edimburgo a estudar Medicina xunto co seu irmán, que xa residía alí.

			EDIMBURGO E CAMBRIDGE

			Os dous anos que permaneceu en Edimburgo, entre 1825 e 1827, tampouco foron proveitosos desde o punto de vista académico. Charles detestaba as clases, que consideraba «intolerabelmente aburridas» (AU, p. 62). Pero o que máis o afastou da medicina foi a experiencia traumática de contemplar o sufrimento das intervencións cirúrxicas. Moitos anos despois aínda lembraba con arrepío a experiencia:

			Asistín en dúas ocasións á sala de operacións no hospital de Edimburgo e vin dúas operacións moi graves, unha delas a un neno, pero saín fuxindo antes de que concluísen. Nunca máis volvín asistir a unha, pois ningún estímulo sería suficientemente forte como para forzarme a iso; isto foi moito antes dos benditos días do cloroformo. Os dous casos tivéronme obsesionado durante moitos anos (AU, pp. 63-64).

				Carné de Darwin da Sociedade Pliniana de Edimburgo

			
			Malia isto, non se mantivo ocioso. Continuou coa súa afección pola colleita de minerais e asistiu a conferencias científicas na Sociedade Pliniana, onde a comezos de 1826 deu a súa primeira disertación sobre un descubrimento que fixo nunha especie de peixe. En decembro do mesmo ano pasou a formar parte do consello da Sociedade. Tamén mantivo relación co médico e naturalista Robert Edmond Grant (1793-1874), que o levou ás xuntanzas da Sociedade Werneriana de Historia Natural e iniciouno no coñecemento da obra do evolucionista francés Jean-Baptiste Lamarck, de quen era un acendido admirador.

			
			En Edimburgo recibiu leccións de taxidermia, que posteriormente lle foron de moita utilidade para os seus traballos zoolóxicos. O seu profesor foi John Edmonstone, «un negro […] que gañaba a vida disecando paxaros, cousa que facía excelentemente: dábame leccións que eu pagaba, e adoitaba reunirme con el decotío, pois era un home moi agradábel e intelixente» (AU, pp. 66-67).

				Exemplares da colección de escaravellos de Darwin

			

			Despois de dous anos en Edimburgo o pai, informado polas irmás de Charles da súa desafección pola medicina, propúxolle facerse crego1, para o que debía graduarse nalgunha universidade. A escolla foi o Christ’s College da Universidade de Cambridge. Non se incorporou ao comezo do curso, en outubro, e pospuxo a entrada até xaneiro de 1828, mentres recibía clases particulares de linguas clásicas para lograr o nivel mínimo que non acadara antes, durante o seu paso pola escola.

			
				Desde o punto de vista académico, as cousas tampouco melloraron co cambio: «Durante os tres anos que pasei en Cambridge desperdiciei o tempo tan absolutamente como en Edimburgo e na escola, no que aos estudos académicos se refire» (AU, p. 73). Pero renovou os seus hábitos de coleccionista, agora coa recolección de escaravellos, afección que mantivo durante moitos anos, e que lle transmitiu o seu primo segundo e mellor amigo naqueles tempos, William Darwin Fox (1805-1880), que tamén estudaba para crego. Así valoraba esta nova afección: «Durante o tempo que pasei en Cambridge non me dediquei a ningunha actividade con tanta ilusión, nin ningunha outra me procurou tanto pracer como a de coleccionar escaravellos. Facíao pola mera paixón de coleccionar» (AU, p. 77).

			John Stevens Henslow (1796-1861)

			

			Malia a falta de aplicación nos estudos, conseguiu graduarse en 1831, aos vinte e dous anos, sendo o décimo dunha promoción de 178 alumnos. A estadía en Cambridge tamén resultou moi proveitosa dun xeito que non tiña relación directa cos estudos eclesiásticos, pois alí coñeceu o reverendo John Stevens Henslow (1796-1861), que foi determinante na súa vida, como el mesmo manifestou: «A miña amizade co profesor Henslow [foi] unha circunstancia que influíu máis que ningunha outra na miña carreira» (AU, p. 79). Henslow era profesor de Botánica na universidade e un personaxe moi popular, que realizaba excursións cos seus alumnos para que coñecesen a flora local e que todos os venres organizaba reunións na súa casa ás que invitaba profesores e algúns alumnos próximos. Darwin fíxose moi amigo del e frecuentou tanto a súa compañía que algúns alumnos se referían a el como «o que pasea con Henslow».

			Grazas a esta amizade, comezou a prestar atención á historia natural e á xeoloxía. Desta materia encargábase Adam Sedgwick (1785-1873), prestixioso xeólogo e membro da Royal Society. Por mediación de Henslow, ao remate do último curso en Cambridge, Sedgwick aceptou levar a Darwin a unha excursión xeolóxica de varios días polo País de Gales, unha magnífica oportunidade para aprender xeoloxía de campo de mans dun grande especialista. Henslow tamén foi o responsábel de que o propuxesen para participar como naturalista na viaxe do Beagle, un acontecemento de tal relevancia na súa vida que merece un capítulo propio. Non en van dicía dela que «foi, con moito, o acontecemento máis importante da miña vida, e determinou toda a miña carreira» (AU, p. 91).

			VIDA EN DOWN HOUSE

			Ao regreso da viaxe de case cinco anos no Beagle, o 2 de outubro de 1836, Darwin establécese en Londres e durante os seguintes dous anos e medio traballa intensamente nos materiais que recolleu. Quería labrarse unha posición como naturalista, e para iso tiña que publicar e dar conferencias. A primeira destas exposicións públicas foi na Sociedade Xeolóxica de Londres, o 4 de xaneiro de 1837, e titulouna «Observacións de probas de elevacións recentes na costa de Chile». Nos anos seguintes foi publicando, coa colaboración de varios especialistas, os resultados dos traballos realizados nas diversas áreas da historia natural2.

			Emma Darwin (Wedgwood) (1808-1896), aos 32 anos

			

			A principios de 1838 comezou a pensar no matrimonio. Fiel ao seu xeito de ser metódico, organizado e cerebral, anotou nun papel as vantaxes e inconvenientes que tiña tanto casar coma non casar. De resultas da avaliación, decidiu pedir matrimonio á súa curmá e amiga da infancia, Emma Wedgwood (1808-1896), a filla menor de Josiah Wedgwood II (o tío Jos) (1769-1843), que aceptou o 11 de novembro de 1838. Ela pensaba del que era «o home máis transparente que vira nunca» e el dela que «era o exemplar máis digno de interese de toda a serie dos vertebrados». Casaron o 29 de xaneiro de 1839 na igrexa de St. Peter, en Maer, a vila dos Wedgwood, nunha cerimonia oficiada polo seu primo, o reverendo John Allen Wedgwood. Ela tiña 30 anos e el 29.

			Charles Darwin en 1840, 

			

			aos 31 anos

			Emma era unha muller moi relixiosa, que durante unha tempada que pasou en París recibiu clases de piano de Frédéric Chopin. Darwin escribiu no seu diario que cando a visitaba en Maer, antes de casar, disimulaba «até que punto cría no materialismo». Porén, a súa foi unha unión feliz. Así opinaba do seu matrimonio:

			Marabíllame a miña boa sorte de que ela [Emma], tan infinitamente superior a min en calidades morais, consentise en ser a miña muller. Foi a miña intelixente conselleira e o meu xovial consolo a través dunha vida que, de non ser por ela, a enfermidade faría miserábel na súa maior parte. Conquistou o amor e a admiración de todos os que a arrodeaban (AU, p. 100).

			Tiveron dez fillos: William Erasmus (Willy) (1839-1914), Anne Elizabeth (Annie) (1841-1851), Mary Eleanor (1842), Henrietta Emma (Etty) (1843-1930), George Howard (1845-1925), Elizabeth (Bessy) (1847-1926), Francis (Frank) (1848-1925), Leonard (Lenny) (1850-1943), Horace (1851-1928) e Charles Waring (1856-1858). Tres deles faleceron prematuramente: Annie, aos dez anos, de febre tifoide3, Mary Eleanor, ás tres semanas do nacemento, e Charles Waring, aos dous anos, de escarlatina.

			Malia a angustia que lle provocaba o afastamento progresivo da relixión por parte de Charles, Emma apoiouno constantemente. Ela era a primeira en ler os seus manuscritos e mantívose sempre comprensiva co seu traballo. Unha anécdota amosa claramente este apoio incondicional. En 1871, George Ffinden foi nomeado vigario en Downe, a vila dos Darwin. Ao pouco de chegar, declarou: «Confeso que, quizais, Darwin e as súas obras me amarguen un pouco, xa ve vostede, o primeiro e principal porque son un crego. El nunca veu á igrexa e ese era un moi mal asunto para a parroquia, un mal exemplo» (Browne, 2002, p. 586). Seguidamente, o vigario interferiu no uso vespertino da sala do colexio como espazo de lectura para adultos, un proxecto en que os Darwin estaban involucrados, o que molestou a Charles, que dimitiu do comité escolar. A resposta de Emma foi fulminante. Deixou de asistir cos seus fillos á igrexa de Downe e manifestou que non volvería pisala mentres Ffinden permanecese na parroquia. Desde aquela, asistía á misa en Keston e nunca regresou á igrexa de Downe.

			Down House, a casa dos Darwin

			Os Darwin residían en Londres desde o seu casamento. Porén, «contra finais de xullo de 1842 […] Londres parecíalles brutalmente sucio, atestado e, ás veces, violento. O Londres dickensiano non era ficticio» (Browne, 1995, p. 586). Decidiron ir vivir ao campo e mercaron unha casa en Downe, anteriormente Down, en Kent, a vinte e cinco quilómetros do centro de Londres. O «e» engadíronllo pouco antes da súa chegada, pero eles seguiron usando o vello nome, polo que chamaron á súa casa Down House. O prezo foi de 2200 libras, que Charles pagou cun préstamo do pai. Emma mudouse o 14 de setembro de 1842, embarazada de oito meses do seu terceiro fillo, e el cuns días de diferenza4.

			Down House non foi só o fogar familiar de Darwin. Foi tamén unha casa de repouso para el e o seu centro de investigación. Alí viviu afastado da vida social durante corenta anos: «Poucas persoas puideron vivir unha vida máis recollida que a nosa. Fóra dalgunhas visitas a parentes e nalgunha ocasión á praia ou algún outro lado, non saímos a ningún sitio» (AU, p. 117). As causas deste retiro foron a súa precaria saúde, centrarse no traballo da ciencia, que o absorbía por completo, e fuxir das relacións sociais, que detestaba.

			Desde pouco despois do seu retorno da viaxe do Beagle, comezou a ter problemas de saúde, cada vez máis recorrentes e de maior intensidade. Os síntomas eran, principalmente, dixestivos: flatulencia, indixestión, náuseas e vómitos. Posteriormente, sobre todo a partir de 1848, despois da morte do pai, agraváronse, e incluíron tamén mareos e debilidade xeral. Na metade dos anos sesenta, aos síntomas anteriores sumáronse dores de cabeza, inflamación da pel, sono irregular e desmaios. Nos accesos máis fortes, a enfermidade era tan incapacitante que tiña que estar prostrado, sen poder traballar durante días. Dirá ao respecto:

			A miña saúde é moi débil: xamais5 paso vinte e catro horas sen que o malestar me impida totalmente facer algo durante gran parte do tempo (AU, p. 153).

			Semellaba conseguir algunha mellora temporal visitando balnearios, especialmente a clínica hidropática do doutor Gully, en Malvern, que era a que máis lle gustaba, e que estaba de moda por aquel tempo. Alí recibía duchas frías que aliviaban os seus males. Os últimos anos da súa vida resultaron máis levadíos, pois o seu estado de saúde mellorou algo.

			
[image: ]
			Vinchuca (Triatoma infestans)

			

			Non está clara cal era a etioloxía da doenza de Darwin, malia que moitos autores, incluídos varios médicos, se ocuparon de investigala. A tendencia dominante apunta a unha interacción de, como mínimo, dúas causas complementarias. A primeira sería unha manifestación crónica da enfermidade de Chagas, endémica de Sudamérica, causada polo protozoo Trypanosoma cruzi, e transmitida pola picadura da chinche vinchuca (Triatoma infestans). Durante a viaxe do Beagle Darwin recibiu moitas picaduras de vinchuca, como rexistrou na súa narración da viaxe:

			Non puiden descansar por verme atacado (emprego a propósito esta palabra) por un numeroso e sanguinario grupo de grandes chinches negras das Pampas, pertencentes ao xénero Benchuca, unha especie de Reduvius (VB, p. 331).

			Outros autores cren que a doenza era de orixe psicosomática, motivada polas tensións que lle causaba o medo a facer pública a súa teoría e ás consecuencias que iso podía supoñer para a súa carreira científica. As dúas hipóteses non son incompatíbeis e poderían complementarse no cadro de síntomas que o mortificaron ao longo da súa vida.

			Como xa dixemos, a dedicación plena ao traballo científico tamén contribuíu á vida retirada en Down. Así valoraba esta:

			O meu maior goce e a miña única ocupación foi o traballo da ciencia, que me estimula de tal xeito que chego a esquecer as miñas molestias diarias, ou mesmo case me desaparecen de todo no tempo en que me dedico a el (AU, p. 118).

			Para o traballo empregaba o seu estudio da planta baixa e un camiño que arrodeaba parte da finca, coñecido pola familia como o paseo de area («sandwalk»). Todos os días á mesma hora, sen excepción, daba varias voltas por el coa súa fox-terrier Polly, e apartaba co pé unha pedra por cada volta efectuada, que despois contaba. El chamábao o camiño do pensamento («thinking path»), porque neses paseos é cando reflexionaba sobre as súas teorías. En 1863 construíu un invernadoiro no xardín, onde realizou os seus experimentos botánicos.

			O «sandwalk», o camiño do pensamento de Darwin

			Darwin era unha persoa de rutinas fixas, favorecidas pola vida retirada, con horarios estritos para cada actividade, sempre que o seu mal estado de saúde non llo impedise. Entre as actividades diarias estaba manter unha numerosa correspondencia, que formaba parte do seu traballo científico. Escribiu unhas sete mil cartas, con correspondentes por todo o mundo.

			Esta minuciosa ordenación tamén se plasmaba nas anotacións detalladas de todas as actividades, incluídas as máis cotiás, costume que procedía da súa mocidade. Así, por exemplo, pola época da súa estadía en Edimburgo «levaba conta exacta de todos os paxaros cazados ao longo da tempada» (AU, p. 69). En Down House mantiña libros de contas detallados ano tras ano, con apuntamentos de todos os gastos realizados, até o último penique. Case todas as noites, despois da cea, xogaba unha partida de backgammon con Emma, e nunha carta enviada a Asa Gray infórmalle, con humor, de que «ela, probe criatura, non gañou máis que 2490 partidas, mentres que eu gañei, hurra, hurra, 2795!» (Berra, 2009, p. 61.)

			As obsesións pola orde e os detalles milimétricos foron tamén patentes no seu traballo científico. Na súa última e breve publicación, A formación do solo vexetal por acción das miñocas, de 1881, calculou, nun terreo que preparou para tal fin, que as miñocas producen dezaoito toneladas de terra moída ao ano por acre de superficie, mellorando deste xeito a calidade e a aireación do solo.

			CIENTÍFICO EXPERIMENTAL

			Para a historia da ciencia Darwin é, sobre todo, un científico teórico. A teoría da evolución, coas nocións de gradualismo, selección natural, selección sexual, diverxencia ou a teoría da panxénese, coas súas xémulas… son todos eles conceptos teóricos que elaborou e plasmou nas súas obras, algúns solidamente ancorados na experimentación ou na observación detallada da natureza, pero conceptos teóricos á fin, que adquiren coherencia no marco das teorías ás que pertencen. El víase a si mesmo coma un creador de teorías: «A miña mente semella que se converteu nunha máquina que elabora leis xerais a partir de enormes cantidades de datos» (AU, p. 142). Así mesmo, era consciente do valor da especulación teórica para facer ciencia de calidade. Nunha carta dirixida a Wallace o 22 de decembro de 1857 coméntalle: «Son un firme crente de que sen especulación non hai observación boa e orixinal» (Darwin, 1996, p. 207). E sobre a importancia das hipóteses de traballo que guíen a experimentación dirá: «Que estraño resulta que ninguén vexa que todas as observacións deben facerse a prol ou en contra dalgún punto de vista se se pretende que resulten dalgunha utilidade» (Browne, 2002, p. 79).

			Malia esta concepción da ciencia, sorprendentemente moderna, Darwin esforzouse por ser un científico experimental, que traballaba seguindo os criterios estabelecidos por Francis Bacon, baseados no método indutivo:

			Principiei o meu primeiro caderno de notas en xullo de 1837. Traballei sobre verdadeiros principios baconianos e, sen ningunha teoría, comecei a recoller datos en grandes cantidades (AU, p. 122).

			Esta declaración é contraditoria co afirmado anteriormente sobre a importancia de ter un punto de vista que oriente a observación, e resulta pouco plausíbel, por máis que el se esforzase en crer o contrario. Así o consideran tamén os seus principais biógrafos:

			Os historiadores demostraron que a selección natural non era un clásico «descubrimento», senón máis ben unha lenta e concienciuda «construción» a partir de diversas fontes culturais. […] Xa non podía sosterse que Darwin fose o científico icónico que conformaba o ideal metodolóxico do pasado e do presente. A súa orixinalidade residía na súa idiosincrasia (Desmond, Moore e Browne, 2007, p. 135).

			Fose cal fose a súa filosofía da ciencia, Darwin dedicou unha gran cantidade de tempo e de esforzos ao traballo experimental. En 1846 comezou unha investigación sobre os cirrípedes6, que remataría ocupándolle oito anos:

			En outubro de 1846 comecei a traballar sobre cirrípedes (percebes). Estando na costa de Chile, atopei un tipo curiosísimo deles, que […] diferían tanto dos demais que tiven que idear unha nova suborde exclusivamente para incluílos. […] Durante os oito anos seguintes traballei constantemente sobre a materia e por fin publiquei dous grosos volumes describindo todas as especies vivas coñecidas e dous libriños en cuarto sobre as especies extinguidas (AU, pp. 191-120).

			Cirrípedes de Darwin

			

			A monografía sobre os cirrípedes resultou monumental e extenuante, tanto que chegou a dicir: «Odio o percebe coma ningún home o odiou nunca» (Berra, 2009, p. 66). Máis aló do interese propio que este grupo de organismos puidese ter, houbo outra razón para embarcarse nunha empresa semellante. Por aquel tempo Joseph Hooker dixéralle que «só quen estudase moitas especies estaría en condicións de falar da súa orixe» (Desmond, Moore e Browne, 2007, p. 64). Darwin tomou esta advertencia como un reto persoal, que tiña relación directa coa súa autoridade científica para formular a teoría da evolución, e decidiu converter en realidade ese estudo traballando directamente sobre os percebes.

			Durante os oito anos, practicou a disección baixo o microscopio e describiu percebes en gran cantidade, que gardaba en frascos por diversas estancias da casa. Os fillos familiarizáronse tanto con eles, que provocou unha anécdota curiosa:

			George [o quinto fillo] lembra que cando era pequeno, todos os nenos [da familia] o consideraban «a ocupación natural dun cabeza de familia». Cando foron un día a High Elms a xogar cos fillos dos Lubbock, George preguntou «onde abría os percebes» sir John [Luboock] (Keynes, 1999, p. 170).

			Desde 1862 até case o final da súa vida, Darwin realizou experimentos con plantas no seu invernadoiro. Moitas delas foron subministradas polo seu amigo Hooker, grazas ao seu posto de director do Xardín Botánico de Londres. Estes traballos deron lugar a seis publicacións, a última delas de 1880, que incluían cuestións como a fertilización das orquídeas, as plantas gabeadoras, as plantas insectívoras ou o poder do movemento das plantas. «Calquera aspecto da súa obra botánica, por trivial que puidese parecer, tiña que ver claramente coa adaptación, a variación e a orixe das especies por selección natural» (Desmond, Moore e Browne, 2007, p. 108).

			O CAMIÑO CARA Á PUBLICACIÓN DA TEORÍA

			É difícil precisar con exactitude cando Darwin deixou de ser creacionista. As súas primeiras ideas evolucionistas, aínda pouco precisas, aparecen no caderno vermello, que comezou a escribir nos últimos tempos da viaxe do Beagle, e que rematou probabelmente estando xa en Inglaterra.

			Os cadernos de notas de Darwin

			Seguíronlle, entre 1837 e 1839, os chamados cadernos da transmutación, expresión con que se coñecía naquel tempo o que hoxe chamamos evolución. Designounos coas letras B, C, D e E (pois o A reservouno para a xeoloxía), e estaban destinados a recoller todo tipo de datos ou ideas relacionados coa inestabilidade das especies. Encheu, ademais, dous cadernos complementarios, M e N, dedicados a cuestións de comportamento, psicolóxicas e metafísicas relacionadas coa evolución da humanidade.

			En xullo de 1837, cando comezou o caderno B, xa tiña clara a idea da evolución das especies, malia que descoñecía o mecanismo da selección natural, que non tomou forma até que leu a obra de Malthus en outubro de 18387. En total, entre 1836 e 1844 encheu quince cadernos de notas que serviron de base para traballos posteriores.

			En xuño de 1842 redacta o Sketch (Esbozo), un texto de trinta e cinco páxinas manuscritas, o primeiro en que plasma a súa teoría da evolución. Dous anos despois, no verán de 1844, amplía este escrito até convertelo nun de duascentas trinta páxinas, coñecido como o Essay (Ensaio), que xa posúe unha forma máis coidada. Nestes textos, especialmente no Essay, aínda que faltan algúns elementos importantes, como o principio de diverxencia e a selección sexual, dos que falaremos no capítulo correspondente, a teoría da evolución preséntase bastante completa, con poucas diferenzas con respecto de A orixe das especies. Nin o Sketch nin o Essay estaban destinados á publicación e, de feito, non foron publicados en vida do autor.

			En relación co Essay, o 5 de xullo de 1844 Darwin escribiulle unha carta a Emma con instrucións detalladas para a súa publicación en caso de falecemento. Polo grande interese que ten, reprodúzoa íntegra:

			Miña querida Emma:

			Acabo de rematar o esquema do meu traballo sobre a teoría das especies. Se, como penso, chega un momento en que a acepten mesmo aqueles que están capacitados para xulgala, será un paso considerábel para a ciencia.

			Por iso escribo isto, por se morrese repentinamente, como o meu último e solemnísimo rogo, que estou seguro atenderás coma se estivese legalmente incluído no meu testamento: que dedicarás catrocentas libras á súa publicación e, ademais, ocuparaste ti mesma, ou por medio de Hensleigh, de darlle publicidade. Desexo que se entregue o meu esquema a unha persoa competente, xunto con esta suma, para inducila a que traballe na súa ampliación e mellora. Déixolle todos os meus libros de historia natural, que están anotados, ou ben teñen ao remate referencias ás páxinas, co rogo de que repase coidadosamente e considere as pasaxes que de feito teñan relación, ou que puidesen tela, co tema. Quero que fagas unha lista dos libros que presenten algún atractivo para un editor. Tamén desexo que lle entregues todos os papeis que están distribuídos aproximadamente en oito ou dez carpetas de varias obras, e que son os que poden servir a quen faga a edición da miña. Pídoche tamén que axudes ti, ou algún amanuense, a descifrar calquera apuntamento que aquel puidese xulgar de utilidade. Deixo ao criterio do autor da edición a decisión de interpolar estes datos no texto, ou incluílos como notas, ou con apéndices. Como o repaso das referencias e apuntamentos constituirá unha longa tarefa, e como ademais esixirá bastante tempo a corrección, ampliación e modificación do meu esquema, deixo esta suma de catrocentas libras como remuneración, e tamén os beneficios do libro. Considero que a cambio disto o autor da edición terá que publicar o esquema, baixo a súa propia responsabilidade, ou baixo a dun editor. Moitos dos papeis que hai nas carpetas só conteñen anotacións preliminares e opinións prematuras que agora mesmo non teñen ningún valor, e moitos dos datos probabelmente resultarán sen relación coa miña teoría.

			Respecto dos que se ocupen da edición, se míster Lyell puidese facelo, sería o mellor; creo que atoparía agradábel o traballo e descubriría algúns datos que son novos para el. Como o autor da edición debe ser xeólogo, ademais de naturalista, o ideal despois de Lyell sería o profesor Forbes de Londres. O que lle segue (e aínda sería mellor en moitos aspectos) é o profesor Henslow. O doutor Hooker sería moi bo. Despois del, míster Strickland. Se ningún deles quere encargarse, prégoche consultes a míster Lyell ou a calquera outra persoa capacitada, para que busque un xeólogo e naturalista. Se fosen necesarias outras cen libras para conseguir un bo autor, prégoche encarecidamente que aumentes até cincocentas. Podes ceder o resto das miñas coleccións de historia natural a calquera museo onde as acepten…

			Lyell, especialmente asistido por Hooker (e por calquera que lle ofreza unha boa axuda en zooloxía), sería o mellor de todos. Pero se non hai ninguén que se comprometa a perder tempo neste traballo, sería inútil pagar esa suma.

			Se houbese algunha dificultade para atopar un autor que se dedicase completamente á materia e puxese en relación as pasaxes marcadas nos libros e copiadas nos apuntamentos, fai que o meu esquema se publique tal como está, coa observación de que foi redactado hai algúns anos, de memoria, sen consultar obra ningunha, e sen intención de publicalo coa presente forma (Darwin, 1996, pp. 108-109).

			En 1854 escribiu na parte traseira da carta: «Hooker é, con moito, o máis axeitado para editar o meu volume sobre as especies. Agosto de 1854» (Darwin e Wallace, 2006, p. 94).

			Nesta carta destacan varias cousas. A primeira, que estaba completamente decidido a publicar a súa teoría da evolución, incluso despois de morto, porque cría firmemente na súa importancia para a historia da ciencia. Tamén destaca a minuciosidade e atención polos detalles, moi característicos da súa personalidade. Entre estes detalles resulta interesante que considere que a persoa encargada da publicación tivese que ser xeóloga, ademais de naturalista. Non menos interesante é que, a medida que transcorreu o tempo, Hooker foi gañando na confianza de Darwin, mesmo por enriba de Lyell. E, sobre o propio Essay, cre que a forma definitiva debe ser mellorada con datos, citas e referencias bibliográficas, pero, aínda sen esas melloras, debe publicarse para asegurar o coñecemento da súa teoría.

			No mesmo ano de 1844, poucas semanas despois de rematar o Essay, aparece Vestixios da historia natural da creación, publicado anonimamente por Robert Chambers (1802-1871), un escritor, periodista e editor de Edimburgo8. Vestixios era un libro de divulgación cheo de interesantes reflexións biolóxicas, con aires evolucionistas, aínda que moi especulativo, que acadou un importante éxito de público pero recibiu a crítica irada da comunidade científica. «Nel arguméntase a prol dun mecanismo moi diferente [do darwiniano] de desenvolvemento, en que unha vía progresiva estabelecida por Deus obriga á vida a ascender gradualmente por unha escala de organización cara á intelixencia superior» (Bowler, 1990, p. 36). Darwin leu con atención o libro e non deixou de sinalar os seus erros, mais tamén a súa popularidade e, o que non é menos importante, o rexeitamento por parte dos principais expoñentes da ciencia británica.

			A acollida tan crítica recibida polos Vestixios por parte do establishment académico influíu para que extremase a prudencia á hora de publicar a súa propia teoría. Non podía permitirse dar un paso en falso e arriscarse a perder a súa posición, conseguida con tanto esforzo, dentro da comunidade científica británica. Quería publicar a súa teoría, si, pero facelo con garantías de que non sería rexeitada, e iso pasaba por presentala cunha abafante cantidade de datos no seu apoio. Iso requiría tempo, e iso foi o que fixo, tomar anos de tempo para elaborar a teoría con todo un arsenal de materiais en que apoiala.

			A presentación dela non se produciu até 1858, forzado polos acontecementos, e nesa historia participaron varios personaxes que presentaremos deseguido:

			Alfred Russel Wallace (1823-1913). Naturalista británico, nado no sueste do País de Gales o 8 de xaneiro de 1823. Foi o quinto fillo, terceiro dos catro homes, dunha familia de cativos recursos económicos. Desde moi novo tivo que traballar e, ao morrer o seu pai en 1843, tivo que facerse cargo da familia. Pasou por ocupacións moi variadas, desde profesor de debuxo até agrimensor. De carácter optimista e emprendedor, a súa paixón era poder dedicarse á historia natural a tempo completo, mais a súa situación económica non llo permitía. Naquela época só as persoas adiñeiradas podían dedicar a súa vida á ciencia, pois aínda non existía a figura do científico profesional remunerado. Nos anos corenta leu o libro de viaxes de Alexander von Humboldt (1769-1859) e A viaxe do Beagle de Darwin, que lle causaron unha fonda impresión.

			Alfred Russel Wallace en 1848

			

			En 1848, xunto co seu amigo e tamén naturalista Henry Walter Bates (1825-1892)9, viaxou ao Amazonas para estudar a fauna e apañar animais coa intención de vender as coleccións entre as familias de clase media británica. Deste xeito pensaban financiar a súa actividade de naturalistas. Enviaron varios cargamentos ao seu axente en Inglaterra, Samuel Stevens, que se encargaba de buscar clientes e xestionar as vendas. Despois de varios anos, Wallace volveu a Inglaterra, pero o barco en que viaxaba naufragou e perdéronse as coleccións que transportaba. Por sorte, Stevens tivo a precaución de asegurar o cargamento, o que lle permitiu a Wallace obter certa compensación económica. En 1854 comezou de novo, dirixíndose esta vez ao arquipélago malaio, onde proseguiu a súa actividade de recolledor de espécimes.

			O coñecemento dun artigo seu, escrito na illa de Ternate, nas Molucas, e enviado a Inglaterra, precipitou os acontecementos que desembocaron na presentación pública da teoría da evolución.

			Charles Lyell (1797-1875)

			

			Charles Lyell (1797-1875). Avogado e xeólogo escocés. Pai da xeoloxía moderna e autor da obra en tres volumes Principios de xeoloxía (1830-1833). Darwin e el coñecéronse o 29 de outubro de 1836. Fixéronse amigos até o falecemento deste en 1875. Profesábanse admiración mutua. Lyell mantivo até case o final da súa vida unha actitude escéptica ante o evolucionismo, que rematou por aceptar, o que non lle impediu defender e aconsellar a Darwin sen reservas. Tivo un papel moi importante na presentación pública da teoría deste e animouno con insistencia para que publicase o que finalmente sería A orixe das especies.

			Joseph Dalton Hooker (1817-1911)

			

			Joseph Dalton Hooker (1817-1911). Botánico, explorador e cirurxián británico, foi director dos Reais Xardíns Botánicos de Kew, en Londres. A partir de 1843 amigou con Darwin, quen recoñeceu que «intimei moito con Hooker, que foi hun dos meus mellores amigos durante toda a miña vida» (AU, p. 108). Mantiveron, ademais, unha intensa e longa relación epistolar. A súa posición como director do xardín botánico permitiulle fornecer de plantas a Darwin para os seus experimentos botánicos. Foi a única persoa, ademais de Emma, a quen Darwin permitiu ler o Essay. Desde mediados dos anos cincuenta defendeu incondicionalmente o evolucionismo darwinista. Ao igual que Lyell, tivo un papel moi importante na presentación pública da teoría.

